
Kalaallit Nunaanni najugallit ullumikkut aammalu siunissami aatsitassarsiorfinni sulilernissaat 
anguniarlugu piginnaanngorsaanissamut tigussaasumik pilersaarusiortoqarnissaanik 
suliaqartoqarnissaanut Naalakkersuisut peqquneqarnissaannik Inatsisartut aalajangiiffigisassaattut 
siunnersuut. Pilersaarusiaq tigussaasumik ilinniarnerup ingerlarnganik, allagartanik pissarsiffiusunik 
pikkorissarnernik, ilinniaqqinnissamut neqeroorutinik aammalu Naalakkersuisut, kommunit, 
Majoriaq, inuussutissarsiornermik ilinniarfiit attumaasutillit kiisalu aatsitassarsiortut akornanni 
suleqatigiinermut ilusissamik ilaatigut tikkuussissaaq. Pilersaarusiaq Inatsisartunut UPA 2027 
nallertinnagu agguaanneqassaaq.  
(Inatsiartunut Ilaasortaq Hans-Erik Enoksen, Demokraatit)  
 

Inatsisartunut ilaasortaq Hans-Erik Enoksen qujanaq siunnersuummut pingaarutilimmut. 
 
Siumumiit tunngaviatigut isumaqatigaarput siunnersuuteqartoq. Ukiuni amerlasuuni 
oqariartuutigiuarsimavarput nunatta pisuussutai pillugit oqallinnermi aatsitassat kisimik 
pineqanngimmata. Pingaarnersaavoq kalaallit innuttaasut. Pingaarnersaavoq suliffissat. 
Pingaarnersaavorlu nunatsinni pilersinneqartut nunatsinniiginnarnissaat. 
 
Kalaallit Nunaanni aatsitassat Kalaallit Nunaata pigivai. Taamaattumik 
aatsitassarsiornermit iluaqutissat kalaallinut inuiaqatigiinnullu tutsinneqartariaqarput. 
Siumumiit isumaqarpugut akuersaarneqarsinnaanngitsoq aatsitassarsiornermi suliffissat 
pilersinneqartut amerlanerpaamik avataaniit sulisunit tiguneqassappata, kalaallillu 
isiginnaartuinnassappata. Taamaattumik pingaaruteqarpoq inuusuttatta, 
suliffissaaleqisut aammalu inuussutissarsiutinik allannguinissamik pisariaqartitsisut 
piginnaanngorsarneqarnissaat. 
 
Naalakkersuisut akissuteqaataanni eqqaaneqarpoq aatsitassarsiornermi suliffeqarneq 
suli annikitsuinnaasoq aammalu IBA-mik isumaqatigiissutit aqqutigalugit nunaqavissunik 
sulisussarsiornissaq pikkorissaanissarlu piumasaqaataareersoq. Tamanna pitsaasuuvoq, 
kisianni Siumumiit isumaqarpugut tamanna naammanngitsoq. 
Piumasaqaatit atuutereersut saniatigut qulakkeertariaqarparput kalaallinut suliffissat 
piviusunngorlutik pilersinneqarnissaat. 
 
Siumumiit paasilluarparput Naalakkersuisut piginnaasatigut pisariaqartitat pillugit 
misissuinissamik aammalu tamatumunnga atatillugu ineriartortitsinissamik 
siunnersuuteqartut. Tamanna tapersersorparput. Kisianni misissuinissaq nammineerluni 
siunertaanngilaq. Misissuineq iliuuseqarnermut tunngaviliisariaqarpoq. 
Siumumiit pingaartipparput: 



 

 

Kalaallit amerlanerusut aatsitassarsiornermi sulilersinnaanissaat. 
Ilinniarfiit, Majoriaq kommunillu akornanni suleqatigiinnerup nukittorsarneqarnissaa. 
Najukkani innuttaasut suliffissanut nutaanut piareersarneqarnissaat. 
Ilinniartitaaneq piginnaanngorsaanerlu suliffeqarfiit pisariaqartitaannut 
naapertuunnerulersinneqarnissaat. 
Aatsitassarsiornermit naleqalersitsineq nunatsinniiginnarnissaa. 
 
Siumup politikkia erseqqippoq. Pisuussutitta atorluarneqarnerat namminersornermut 
aqqutaassaaq. Kisianni namminersorneq aatsaat imaqassaaq innuttaasut 
peqataatinneqarpata, suliffeqalerpata aammalu piginnaasaat ineriartortinneqarpata. 
Aatsitassat nunatta pigai, Suliffissat kalaallinut pilersinneqassapput, Naleqalersitsineq 
nunatsinniiginnassaaq. 
 
Taamaattumik Siumumiit siunnersuutip siunertaa taperserparput. Ataatsimiititalialli 
suliarinninnerani immikkut eqqumaffigineqartariaqarpoq, misissuinermit qanoq ililluta 
piaarnerpaamik tigussaasunik piginnaanngorsaanermik suliniuteqalernissarput. 
Pisuussutigut atorluarniarutsigit, inuit salliutittariaqarpavut. 
 
Qujanaq. 
 


